                                                      
                         Советский район  Кодам тÿҥ школышто
марий йылмым да сылнымутым
туныктышо
Беляева Зоя Александровна,
кÿшыл категориян туныктышо.


7-ше классыште марий йылме урок.
                                             
                                                   Урокын темыже:
«Причастий да причастиян савыртыш» темым иктешлымаш.

                                             Цель:    
Причастий да причастиян савыртыш нерген шинчымашым иктешлымаш.

                                       Задаче-влак:  
-Причастий, тудын  тÿшкаже-влакым   пален, лончылен, тÿрлö пашаште кучылт моштымо навыкым вияҥдаш.
- Кутырымо да возымо йылмым лывырташ.
-Илышын тÿрлö йогыныштыжо шкем кучен мошташ кумылаҥдаш.

Урокын типше;   Темым иктешлымаш урок.

                                        УУД лектыш:
Личностный:  
- Тунемме темым иктешлыме годым тÿрлö паша гоч шкеныштым аклен, сай ден осалым ойырен моштымышт.
- Темым илыш деке конден моштымышт.
- Марий йылмын поянлыкыштыже причастийын вержым муын моштымышт.

Регулятивный:
- Марий йылмым тунеммаште вес предметым ужын моштымышт.
--Правил-влакым келшыше пример-влак дене пеҥгыдемден моштымышт.

Коммуникативный: 
- Чын мутланен моштымышт.
- Урокышто икте-весым пагален, умылен моштымышт.
-Шке шонымашым радам дене почын пуэн моштымышт.


Уроклан кучылтмо материал: компьютер, проектор,  экран,  тунемме книга, правил мутер.

                                       

                                         Урокым эртарыме радам.

1.Тунемше-влакым уроклан ямдылымаш, цель дене палдарымаш.
Урокын эпиграфше дене палдарымаш ( доскаште):
                                                                        Ты урокын вийжым таче
                                                                         Кÿлеш сайын умылаш.
                                                                         Ончылно лиеш Причастий…
                                                                         Шÿм-чон гоч кÿлеш колташ.
                                                                                                         З.А.Беляева.
2. Мутер паша: Марла ойлен мошташ:
Предложений (ойлончо), мут сочетаний (муткылдыш), падеж (вочмык),
ударений (пералтыш), сложный предложений (кыдежан ойлончо),  причастный оборот (причастиян савыртыш), союз (ушем мут), звонкий согласный (йоҥ соҥйÿк),   глухой согласный (пич соҥйÿк).

3. Теме деке кондымаш.
- Причастий нерген мом пален налынна?
- Тугеже, тунем пытарымеке, мом ме ыштышаш улына?

- Да,  иктешлаш тÿҥалына.

      4. Теме почеш паша.
4.1.Экранысе глагол-влакым эскерен, молан тыгай радам дене вераҥдымым рашемдымаш (илыш дене кылдаш):
Илаш, аралаш, аклаш йöраташ, тунемаш, тыршаш, кумылаҥаш, пеҥгыдемаш, умылаш, ÿшанаш.
- Молан мый нине глагол-влакым налынам?

4.2. Глагол-влакын спряженийыштым палемдымаш да ты пашан цельжым рашемдымаш.

- Айста глагол-влакын спряженийыштым пален налына (экран гыч).
-Молан тиде пашам ыштышна?

4.3. Кажне глагол гыч причастий-влакым ыштен возымаш (кучылтмо глаголышт-влак денак). Тергымаш.

4.4. Кажне тÿшка причастий нерген вашмутым пуымаш. 
- Кö вашке каласа?  
- Мо тыгай действительный причастий? Пример
- Страдательный прчастий. Пример.
_ Шöрымö форман. Пример.
- Шушаш жап. Пример.
    4.5.. Глагол-влак гыч причастий-влакым возен ыштымаш (2 тÿшкалан      пуаш): 1-ше тÿшка: икымше вич глаголым), 2-шо тÿшка (вес вич глаголым). Тергымаш. 

4.6. Ты пашан цельжым рашемдымаш.

4.7.. Причастий савыртышан предложений-влак дене паша.
- Мо тыгай причастиян савыртыш? Мом ме тудын нерген палышаш улына? Кузе препинаний знак-влак шындалт кертыт?

4.8.. Причастий савыртышан предложений-влакым «Сылнымут» станцийыште кычалына. А тиде станций гоч каяш кÿлеш лудмым шарналташ:

- Поездым зиян деч утарыше рвезе могай произведений гыч? Кö авторжо? Причастий савыртышым муаш да могай член улмыжым палемдаш?
      (Экраныште – йодыш-влак).

- Рок пöртыштö илыше ÿдыр ден рвезе могай произведений гыч улыт? Кузе лÿмышт, кöавторжо?

- Йыван Кырлян «Шочмо кече» почеламутшо гыч причастиян кеорнылам наизусть каласыза.

- Кок слоган стопаште ударенийын  кокымшо слогеш вочмыжым  могай размер манына?

- Озаҥ оласе крепостьым налмым  Иван Грозный куанен вашлие?

4.9.  Илыш» станцийыште пашам ыштымаш.

- Экранысе распространённый предложений-влакым распростанённыйыш ыштен возымаш.

Йоча сеҥен (тыршаш).  Ушан ок лий (тунемаш).  Айдеме пиалан лиеш (Эл, аралаш).

4.10.  Кÿэмалтше ойсавыртыш-влакым умылымым рашемдымаш. Ик предложений гыч шонен возаш):

Рÿдаҥше пуда (ужалалтше айдеме).
Ава шöр дене толшо пуда (изинекак палыме йылме).
Вуйым сакыше айдеме  (шке вийжылан ÿшаныдыме).
Мардежыш кышкыме мут (арам ойлымо мут).

4.11. Калык ойпого дене пашам ыштымым тергымаш (Иванова Анастасия). Причастий-влакым палемдымаш.

4.12. «Келшыиаш» станцийыште пашам ыштымаш.
- Экраныште палемдыме шомак-влак кокла гыч могайже келшен ок тол? Молан?

А). Палемдыме, келшыше,  толшо, мурышо,  возышо.
Б).  Келшышаш, куанышаш, лÿддымö, толшаш,  ончылтышаш.
В). Мурыдымо, суртдымо, келшыдыме,  луддымо, возыдымо.

5. Иктешлымаш: вашмут-влакым аклымаш.

6. Рефлексий: Тачысе урокышто эртарыме паша молан туныктен? Мом те сайын пален налында?  А мо умылыдымашым конден?  Шинчымашланда шке акым пуыза (посна кагазыште).

7. Мöҥгысö паша: шонкалымашан сочиненийым возаш: «Илышыште могай айдеме лийнем?»

-






                                                                          





-






                    

                                   «Шочмо йылме - поян йылме»
Шочмо йылме дене эртарыме КВН.
                                         

КВН-ын цельже:
Йоча-влак  шÿм-чонышкышт   шочмо йылмын поянлыкшым арален илыме кумылым ылыжтымаш.
Задаче-влак:
- Марий йылмын мут поянлыкшым палыме мастарлыкым шуараш.
- Йылме  лывыргылыкым вияҥдаш.
- Шочмо йылмым келгын тунемаш кумылаҥдаш.

                                                УУД лектыш:
Личностный:  
-  Шке шочмо йылмын   яндарлыкше да поянлыкше  верч  тыршаш тунеммышт.
- Шочмо  вер нерген  келгын палаш тыршаш тунеммышт.
Метапредметный:
- Шочмо йылмын поянлыкшым тÿрлö пашаште ужын мошташ тунеммышт.

КВН-лан кучылтмо материал: посна йодыш да паша-влак (кагазыште).

                                   
                            КВН-ым  эртарыме радам:
1. Капитан-влакым пашалан ямдылымаш (тергымаш).
1. Команде-влакын шинчымашыштым тергымаш:
1). Марий йылме гыч йодыш-влак.
2). Сылнымут гыч йодыш-влак.
3) ИКН  гыч йодыш-влак.
      3.  Кок командын  моторын чеверласымыже.




                          Капитан-влаклан йодыш-влак:
1. Марий йылмым тунемме ужаш-влак.
1. Марий Эл Республикыште мыняр кугыжаныш йылме уло?
1. Лексика мом тунемеш?
1. Синтаксис мом тунемеш?
1. Мут-влакым чын возаш туныктымо могай книга уло?
1. Орфоэпий да орфографий  мом тунемыт?
(Кажне чын вашмутлан -  ик балл)
                                Команде-влаклан йодыш-влак:
1. Могай команде вашкерак  ышта:
-  Вÿд мут гыч мыняр шомакым ышташ лиеш? (кажне шомак – ик балл).
-  Шемшыдаҥыштыже  мут гыч  мыняр мутым лукташ лиеш? (кажне шомаклан – ик балл).
-  Руш йылмыш кусараш: 
Усы -
      Борода -
      Писе –
       Пÿсö – 
       Зверь –
        Животное  -
                          (кажне шомаклан  - ик балл).
      Антонимым возаш:          (кажне шомалан  - ик балл).

Кÿшнö- 
Пашаче –
Мотор –
Шыде –
Шолдыра – 
1-ше  командылан йодыш-влак:
- Поездым зиян деч утарыше рвезе могай произведений гыч? Кö авторжо? Причастий савыртышым муаш да могай член улмыжым палемдаш?
      (Экраныште – йодыш-влак).

- Рок пöртыштö илыше ÿдыр ден рвезе могай произведений гыч улыт? Кузе лÿмышт, кö авторжо?

- Йыван Кырлян «Шочмо кече» почеламутшо гыч причастиян корнылам наизусть каласыза.

- Кок слоган стопаште ударенийын  кокымшо слогеш вочмыжым  могай размер манына?

- Озаҥ оласе крепостьым налмым  Иван Грозный куанен вашлие?

(Кажне чын вашмутлан - ик балл)

2-шо командылан йодыш-влак:
- Икымше марий акалемик ненрген возымо марий произведений
- Кок слоган стопаште ударенийын  икымше  слогеш вочмыжым  могай    размер манына?
-  Могай марий писательым пÿртÿс мурызо манына?
-   «Шочмо кече» почеламут гыч ик строфам наизусть лудса? Авторжым палемдыза. 
- Марийлитературышто могай жанр-влсак улыт?

  Анаграмме-влакым ышташ. Могай команде чын да вашке ышта, 

(Кажне чын вашмутлан - ик балл)
Тагына –                               Тумер -
Выле –                                   Понар - 
      Койка –                                  Портыш - 
      Кумыр –                                 Салам -
ИКН гыч йодыш-влак:
1- ше ком. : Республикысе район-влакым возыза (марла да рушла)
2-шо ком.:- Республикыште мыняр ола уло?
1- ше ком. - Марла лекше газет ден журнал-влакын лÿмыштым возаш.
2-шо ком. -  Республикыштн эн  кугу эҥерын лÿмжö могай?
1- ше ком. -  Йошкар-Олаште кÿртньыгорно вокзал дене могай писательлан памятник уло?
2-шо ком.:- -  Йошкар-Олаште ик бульвар могай писательын лÿмжым нумалеш?

Команде-влакын чеверласымышт.  Кö эн сайын  шомакым ойла.
                                   (5 балл марте)

КВН-ым  Жюрин иктешлымыже. Саламлымаш.












                                      Авторский диктант-влак
(административный але иктешлыше контрольный пашалан).
            9-ше классыште марий йылме дене 
административный контрольный пашалан
ямдылыме материал (авторский текстан диктант да грамматический паша).

                                           Порылык.
    Мый палем: кажне айдеме поро лиеш гын, илышна моторештеш. Тидлан, калык манмыла, изинекак тунемман. Авам мыланем эре ойла: «Поро лият – калыклан ÿшанле еҥ лият». Мыят тидым палем. Шке семынем шонем: «Тÿняште поро айдемыже шуко мо?»  «Да, моткочак шуко», -  шокта пылышемлан.  Тунам уло чонем дене кычкыралмем шуэш: «О шочмо калыкем, курымеш тый поро шÿлышан лий!»
     «Порылык, - ойлен икана туныктышем, - тиде илышын ик эн кугу вийже». Чынак, айдеме тукым поро лиеш – илышат куштылемеш. А тидыже мом ончыкта: ойгат мондалтеш, чуриетат шыргыжаш тÿҥалеш. 
      Тÿняште чыланат: изижат, кугужат, самырыкшат, шоҥгыжат – порылык нерген мондышаш огытыл. 
      Ме палена: тÿняште поро койыш шукырак. Тудо пеленет лиеш – пиалан лият, йомеш – пиал деч посна кодат. Поро айдеме волгыдо кышам кода – осал чонан еҥ тудым шемемда. Ме шижына: сай койыш, порылык эре мемнан пеленна коштеш. Тудым ужын гына мошто, пагалыме йолташем. Иктым шарне: порым ыштен, эре ончыко кай. Айдеме, поро чонан, яндар кумылан, ÿмыр мучко пиалан лиеш. 
      Икманаш, мемнан илышна поро шÿлыш дене утларак кылдалтын. « Тугеже, йолташем, айста тиде койыш дене кугешнаш тÿҥалына», - ойлынем мый чылалан. 
      Порылык, тÿням волгалтарыше вий,   эреак  озаланыже! Тунам айдеме тукым шучко сар дечат, тÿрлö тöрсыр дечат утлен кертеш. Ош тÿняжат пиалан лиеш. Тыге огыл мо, пагалыме йолташем?
                                                                                          З.А.Беляева.
                             
                         
                                      Грамматический паша:
  1-ше предложенийым синтаксис  могырым лончылаш (тичмаш грамматический лончылымаш).                                             
                                    

                                  8-ше классыште марий йылме дене 
административный контрольный пашалан
ямдылыме материал (авторский текстан диктант да грамматический паша).

                                           Айдемын илышыже. 
     Айдемылан илыш ик гана веле пуалтеш. Тудым пайдалын, икшырымын илен эртарыман.  Вет  кажне еҥ – тиде шочмо элын ончыклыкшо, пÿрымашыже.  А илыш – тиде воштончыш, урок, подвиг. Тÿняште ваш-ваш полшен илаш – пеш кÿлешан койыш. Тидын годымак мöҥгыштат, тунемме да паша верыштат  - чыла вере шкендым сайын кучыман. Тунам тыйын нергенет ойлат: « Да, ушан-шотан  айдеме кушкеш». 
     Шерыжат, кочыжат, куан ден орлыкшат – чылажат айдемылан логалеш. А нелым чытен лекше еҥ кеч-куштат  шкенжым ÿшанлын ончыкта. Тыгай айдеме вуйым ок саке, пеҥыж ок кошт, уло вий-куатшым поген, туткарым сеҥа да, чот тыршен, шке шонымашкыже садак шуэш. 
     Ме, самырык-влак, шочмо вер-шöрнам тÿзаташ шочынна. Мемнан ушна, волгыдо да келге, у илышым чоҥымашке кугу, ÿшанле кермычым пыштен кертеш. Школ, кокымшо пöртна, тидлан туныкта. Садлан кажне кечын у деч у шинчымашым налаш тыршаш кÿлеш. Вет  кызытсе илышыште келге уш-акыл деч посна нимогай сеҥымашке от шу. 
      Пагалыме йоча-влак, илышын ¢шанле эҥертышыже лийза да, йöсым сеҥен, эре ончыко да ончыко кайыза. Мутат уке, тидлан, конешне, шуко шинчымаш  кÿлеш. Да, ÿмырым илен эртараш пасу гоч эртен кайыме гай огыл.
                                                                                                   З.А.Беляева.                             
  Грамматический паша:
Тичмаш грамматический лончылымашым ышташ (текст гыч 5-ше предложений). 


                                  7-ше классыште марий йылме дене 
административный контрольный пашалан
ямдылыме материал (авторский текстан диктант да грамматический паша).
                                                        Школышто.
    Школ мемнан кокымшо пöртлан шотлалтеш. Шинчымашым налме вернам ме аралышаш улына. Кажне урок, келге шинчымашым пуышо, мыланна шерге улеш.Уроклан сайын ямдылалтме тунеммаште кугу лектышым пуа. Вет тыршен тунеммылан ача-ава-влак куанат.
      Кажне кечын уроклан ямдылалтше йоча экзаменым сайын кучаш тÿҥалеш. А тунемдыме айдеме нигуштат ок кÿл. Школышто тунемме годым чыла вере шкендым сайын ончыкто, йолташем. Туныктышо дене вурседылме пеш кугу йоҥылышлан шотлалтеш. Тый веет школышто келге шинчымашым налме кумыл дене илет. Тугеже школышто тунемме пагытет сайын эртыже, йолташем. Вет тунемме жап эн пиалан пагытлан шотлалтеш. Школышто  эртарыме ик кечетат яра ынже лий. Келге шинчымаш верч  тыршыме кажне кечын кугу лектышым пуышаш.
З.А.Беляева                                 
Грамматический паша:
Текстыште улшо чыла причастийым, нунын тÿшкаштым палемдащ.
                                 6-шо классыште марий йылме дене 
административный контрольный пашалан
ямдылыме материал (авторский текстан диктант да грамматический паша).
                                       Марий элетым палыман.

    Тÿжем  индеш шÿдö колымшо ийысе нылымше ноябрьым нигунамат ит 
 мондо, йолташем. Вет тиде кечын тыйын шочмо кундемет илыш вийым налын. Марий Автономийым почмо нерген Москваште Декретым подписатленыт.       Нылымше ноябрь моткоч кугу куанле пайремыш савырнен.  Тидлан тÿжем гана таум ыштыме шуэш.  Марий калык эн пиалан лийын. Чылалан шке оза  улмыжым  пеҥгыдемден.  Колымшо курымын тиде кечыже ÿмырешлан калыкнан  чонышкыжо кугу  пиалым  шыҥдарен.  
      Марий калык шке тÿвыражым вияҥдаш тÿҥалын. Тачысе кечылан  куд кугу театрна уло.  Нуно  калыкын шÿм-чонжым пойдарен илат.  А мыняр школ,  вуз-влак  шинчымашым пуэн шогат!
       Республикыште илыше латныл район  кажне ийын сеҥымаш гыч сеҥымашыш шуэш.  Тушто школ-влакат, йочасад-влакат сайын илат. Меат тиде ешыште улына. Мемнан тÿҥ   задачына – сайын тунемаш да шочмо вернам тÿзатен илаш ямдылалташ.
                                                         З.А.Беляева.
                                     Грамматический паша:
Текстыште улшо чыла чот мутын тÿшкажым ончыкташ да состав дене лончылаш.


                           
                                   5-ше классыште марий йылме дене 
административный контрольный пашалан
ямдылыме материал (авторский текстан диктант да грамматический паша).
                                              Шочмо йылме.
Мый визымше классыште тунемаш тÿҥалынам. Тыште шочмо йылмым келгынрак тунемшаш улам. Вет тудо мемнан аванан шöржö дене пырля толын.  Садлан шочмо йылмын вий-куатше мемнан чоннам ырыктышаш. Тудо илышым сöрастарыше вийлан шотлалтеш.
         Шочмо йылме -  марий  калыкнан  кугу шÿм-чон поянлыкше. Тудын гоч ме  илышым умылаш тунемына.  Марий йылмын вийжым ме чыла вере шижына. Сценышке ончалаш гын, сылне марий муро йоҥга. Туштат калыкын моторлыкшо коеш. А мыняр марий спектакль калык чоным куандара! Тудо мемнан илышнам ончыкта огыл мо?
         Шочмо марий йылмына эреак пеледше манын, теве мом ме ыштышаш улына: тудым сайын, тыршен тунемаш. Йылме поянлыкым эреак кучылт моштыман.  А вет марла йоҥгалтше кажне мут пуйто тыйым эмла. 
        Кажне айдеме шке шочмо йылмыжым палышаш да тÿзландарышаш
                                                                                     З.А.Беляева.
Грамматический паша:

Икымше абзацысе предложений-влакым член дене лончылаш





           «Шыргыжал, авай!» пайрем  конкурслан авторский Сценарий.
   Сценым тÿрлö пеледыш дене сöрастарыме. Иктын-иктын йоча-влак  поче-поче лектыт.
- Муралте!
- Кушталте!
-Чÿчкалте!
_Куане! 
- Шыргыжал!
- Вÿчкалте!
- Воштылто!
- Ешетлан шыргыжал!
Чылан: Вет таче  куанле пайрем!
                    Кок вÿдышöлектеш.
-_Айста  ме чыланат:  с ценыште шогышыжат, залыште шинчышыжат – пырля мутланен налына.  Ме  йодышым пуэна, те вашештеда.
- Тачысе илышыште кö мемнам лыпландарен кертеш!
-  Йöсö  годым кö мемнам  эре шымат
- Кöн шÿм-чонжо  да поро ойжо эм дечат шерге?
 - Кöн йÿдомыжо  шочшыж верчын уке?
- Кö йöсö жапыште эн чот ойгыра?
- Да, аван, эре ава.
- Сандене эн шерге мутна таче  – АВАЛАН!

Залыште шинчыше чыла ава-ковалан  йоча-влак,   залыш волен, пеледышым кучыктат.
             1-ше вÿдышö:
Салам лийже! – манына гын,
- Таза лийза! – маннена.
Сылне мурым, куштымашым
Тыланда пöлеклена!
         2-шо вÿдышö:
Марий мландыш шошо толын, 
Тек чыла ылыжтара!
Аванан пайремже шуын,
Тудым ме саламлена!
             1-ше вÿдышö:
Тыгеракын вашлиймашым 
Тÿҥалаш ме шонена.
Чумыргалза пеленнаже!
Залже лийже весела!
           2-шо вÿдышö:
-Тугеже  айста чыланат  шкенан пайремнам «Авамлан» муро дене тÿҥалына.
Чыланат пырля муралтена!
     (Зал мура, сцене мура).
         1-ше вÿдышö:
Оҥай, ныжыл илыш сеемым 
Таче тыште колыда.
Стихым, мурым гармонь семым 
Шÿмешда шыҥдареда.
        2-шо вÿдышö:
- Тау, Шочынава,  Ош тÿняште шочыктыметлан! Тау авам дене пырля ты тÿняште илымемлан. Тау, шочмо аваем, мыйым  ончен куштыметлан!
-  Тау авам дене пырля веселан  илымемлан!
      1-ше вÿдышö:
Кушкына  ласка ешна  ден, 
Ешыштына  – келшымаш.
Ачана  ден, авана  ден
Шочынна   эре илаш.


       2-шо вÿдышö:
Поро, ныжыл  МУР саламым
Авалан пöлеклена,
-_Пайрем дене, - манына ме,
Ласка, поро авана!
      1-ше вÿдышö:
 Тугеже шÿмсем  пöлекнам  тÿҥалына веле!
                     «Авамлан  пöлек» муро, мутшо В.Сапаевын, семже А.Сапаевын))
                    2  вÿдышö коклаште диалог.
- Дима, шарнет, урокышто Зоя Александровна  ава нерген  калыкмут-влак дене палдарен ыле.  Тый нуным шарнет?

Да, шарнем, Настя. Мутлан, Ача-ава кумыл – юмын кумыл.
Кече икте, ава икте.
Ава кумыл кече дечат шокшырак.
Ава –кава.
                            
- А мый  эше сай калыкмут-влакым палем. Тудым залыште шинчыше кажне йоча  палышаш: Ава мутым от колышт –вуетат йомдарен кертат.  

- Тидыже чын.  Вет мемнан коклаште ава ваштареш ойлышат улыт. Тидыже пеш кугу сулык лиеш. Авам эре куандарыман веле.
-Аван-влакым веселитлаш жап толын шуын. Айста нунын чоныштым                         Марий куштымаш дене куандарена.
         1-ше вÿдышö:
Кушталташ гын,  кушталташ, 
Ава чоным волгалташ!


    2-шо вÿдышö:
Таче Даша мурыж дене 
Ава чоным тарвата.
- Кунам канет? – йодмыж дене
Чылам шонаш ÿжылда.
 («Каласе , авием»  муро. Мутшо Василий Гороховын)
         1-ше вÿдышö:
- Настя, , тый залыште эше кöм ужат? 
         2-шо вÿдышö:
- А-а-а, ава-влак веле огыл, кова-влакат улытыс. Нунак  вет авана-влакшым ончен куштеныт. Ош тÿняште шочынна. Туге огыл мо? Туге вет йолташ-влак? Вет нунат  авана-влакын эртышышт улыт.
          1-ше вÿдышö:
- Теве шукерте огыл  кабинетысе альбом-влакым ончен, лудын шинчышым да тушто школнан выпускницыже  Екатерина Боровикован почеламутшым лудым.  Шке коважлан пöлеклен.  Чоныш логалше почеламут.  Айста ты почеламутым колыштына. Тендан ончылныда Екатерина Боровикован шÿжарже Ксения Яндыганова.  
         2-шо вÿдышö:
Кова-влакым шокшын, ласкан, чот öндалын,
Кужу ÿмыранак лияш тыланен,
Чылан ойлена ме, шÿм-чоным почалын:
- Те илыза сайын ласкан каналтен. 
       1-ше вÿдышö:
- А кидда-йолда эшеат лывырге лийже манын,  ме тыланда Тошто марий куштымшым пöлеклена.
      2-шо вÿдышö:
- Таза, поро лийза да шуко  илалза,
Эше кÿлыда вет ешлан, мыланна!

                  1-ше вÿдышö:
- Айста эше ава-кова-влакым мыскара-влак дене куандарена. Меат кова-влакын рольыштышт лийын ончена, Нелеш ида нал, йöратыме ковайна-влак.
       
                Мыскара-влак  Йоча=-влак кова лийын лектыт)
- Салам  лийже, Тачана!
- Салам, салам,  Оксина!
- Кушко тыге лектынат?
- Изишак каналташ лектым.
- Тугеже айда  изишак  мутланена.
- Ой, Тачана! Öрам веле.  Мо лийыыт гын уныкана-влак?!
- Молан тыге ойлет?
- Теве таче школ гыч Колюшем тольо, «Ковай, оксам пу да оксам пу. Таче пенсийым вет налынат. Мыланем телефоныш пышташ кÿлеш. А веет урокшо мыняр шуко. Йöршеш ок шоно».
- Мыйынат тыгак. Школ гыч Галюшем  тольо. Сумкажым кудалтыш. Компьютер манметым почын шындыш.  Буги-ьуги веле шокта. Тыге – туге кадыргылаш тÿҥале.  Мыйын оем ок колышт. Мом ыштыман ала?
Ала тачысе пайрем деч вара колышташ тÿҥалыт гын веле.Ўшаныме шуэш, такшым.
      1-ше вÿдышö:
-Пагалыме ава-кова-влак!  Тыланда  «Кодам ÿжара»  литературно-краеведческий ушемын членже-влак тыгай серышым колтеныт. Колыштса, лудын пуэм.
- Пагалыме ава-влак!  8-ше Март  пайрем дене  саламлен, ме тыланда кече гай волгыдо пиалым, тумо гай тазалыкым уло ку мыл дене  тыланен кодына. Вет ме тендан чинче падырашда улына.  Сандене мемнам пиаланым ужнеда гын, йÿдшö-кечыже  арален илыза,  йоҥылыш корныш ида колто. Ме пиалан лийына гын, тендан ончыкылык илышдат  волгыдо лиеш, шоҥгылыкдат  чевер кече йымалне эрташ тÿҥалеш.
        2-шо вÿдышö:
Тыгеракын вашлиймашым 
Мучашлен ме колтена.
Шерге ава-кова-влакшым
Шокшын ме öндалына.

                1-ше  вÿдышö:
- Айста чыланат муралтен колтена:

Тек эре  кече лийже!
Теке эре кава лийже!
Тек  эре ава лийже!
Тек эре мый лиям.

Чыланат:  Шыргыжал, авай, эре!
                     Кужу лийже ÿмырет!

Умбакыже - пайрем концерт (кажне класс ямдылен.)
 
















 




